Сенде бір кірпіш дүниеге, 

Тетігін тап та, бар қалан.
                                                                                                                          Абай

                          Абай – қазақтың бас ақыны
      Уақыт алмасып, жаңа дәуір беттері ашылып, жаңа дәстүрлер қалыптасуда. Десек те, тамыры терең жайылған қазақтың бастау алар қайнар бұлағы – өткенінде. Жаңғыру – өткеннен қол үзіп, тек жаңа құндылықтарға жол ашу деген сөз емес. Жаңғыру – өткен тарихымызды қайта дәріптеу, ұлылығымызды паш ету.

        Менің ойымша , бұл – ұлттық мұраларымызды бүгінгі оң үрдістермен үйлестіре дамытуды көздейтін құбылыс. Бұл ретте, біз Абайды айналып өте алмаймыз. Себебі, ұлы ойшыл осыдан бір ғасырдан астам уақыт бұрын ұлтты жаңғыруға, жаңаруға, жаңа өмірге бейім болуға шақырған. Құшағын кеңге жайған ұлы қазақ даласы мен қаракөз баласы Абай әндері мен сөздерін тыңдап өсіп, суындағаны хақ.   А.Байтұрсынұлы «Абай - қазақтың бас ақыны» деп баға берген  Абай Құнанбайұлының биыл 175 жылдық мерейтойы жер жаһанда аталып өтуде.   Елбасымыздың: «Заманалар ауысып, дүние дидары өзгерсе де, халқымыздың Абайға көңілі айнымайды, қайта уақыт өткен сайын оның ұлылығының тың қырларын ашып, жаңа сырларына қаныға түседі.Абай өзінің туған халқымен мәңгі бақи бірге жасайды, ғасырлар бойы қазақ елін, қазағын биіктерге, асқар асуларға шақыра береді», – деген өнегелі сөзі ақын мұрасының мәңгілік өсиет ретінде бағаланатынын айқын аңғартады. 

       Абай нені мақсат етті, болашақ ұрпағының қандай болғанын қалады?

        Біріншіден, Абайдың шығармаларына зер салсақ, оның үнемі елдің алға жылжуына, өсіп-өркендеуіне шын ниетімен тілеулес болғанын байқаймыз. Қазақтың дамылсыз оқып-үйренгенін бар жан-тәнімен қалады. «Ғылым таппай мақтанба» - деп, білімді игермейінше, биіктердің бағына қоймайтынын айтты. Адамзаттың ең биігі – білімділігінде екендігін,  «Пайда ойлама, ар ойла, Талап қыл артық білуге» деген өнегелі сөзінен ұғынсақ болады. Бұл тұжырымдар қазір де аса өзекті. Себебі, жастардың мақсаты - биікке ұмтылу, алысқа құлаш сермеу. Нағыз білімділердің дәуірі сахна төрінен орын алғандығын зерделесек болады.
      Екіншіден, Абай болашақ жастардың көп тіл білуінің маңыздылығын көздейді. Ақын жиырма бесінші қара сөзінде өзге тілдің адамға не беретініне тоқталып: «Әрбіреудің тілін, өнерін білген кісі оныменен бірдейлік дағуасына кіреді, аса арсыздана жалынбайды», – дейді. Демек, өзімізден озық тұрған жұртпен деңгейлес болу үшін де оның тілін меңгерудің маңызы зор. Ақын ел-жұртын түрлі өнерді игеруге үгіттеді. Соның бәрі уақыттың талабы екенін ол анық аңғарып, ұлтына ертерек үн қатты. Ұлы тұлғаның әр сөзін терең зерделесек, болашақты дұрыс бағдарлай алуға жол ашылары анық.

        Үшіншіден, Абай шығармашылығына арқау болған тақырыптың бірі – еріншектікке салынбау.  Ақын үнемі уайымсыз салғырттыққа, ойын-күлкіге салынбай, сергек болуға үндейді. Оны ұдайы еңбек арқылы шыңдап отыруды құп көреді. Абайдың ойынша, табыс табу үшін қолөнер үйрену керек. 
Себебі, «мал жұтайды, өнер жұтамайды».
       Абай - әлемдік деңгейде өз орын айқындаған ұлы кемеңгер. Елбасы Нұрсұлтан Әбішұлы Назарбаев: «Абай – қазақ халқының рухани қазынасына өлшеусіз үлес қосқан ғұлама ғана емес, сонымен қатар  қазақ халқының ел болуы жолында ұлан-ғайыр еңбек еткен данагер. Абай – әлемдік деңгейдегі ойшылдардың қатарындағы ғажайып тұлға» – деген болатын. Шынында да, дана ақын шығармалары тек қазақтың ғана емес, бүкіл адамзат баласының рухани өмірін жан-жақты байыта алады. Өйткені, Абай туындыларының мазмұны жалпыадамзаттық құндылықтарға толы. Оның қара сөздері - классикалық үлгідегі өнегелі ойлар шоғыры. Өлеңдерінде терең филосифиялық ойларды қалдырған ақын шығармашылығын зерттеген сайын жаңа ой, жаңа идея туындайды. Абайды әлемге танытқан М.Әуезовтың «Абай жолы» роман -эпопеясы арқылы ақынның тұлғалық бейнесі ашылған. Қаншама әлем тілдеріне аударылып, дүниежүзілік рейтингке көтерілді. 

      Ойымды қортындыласам, Абай мұрасы – біздің ұлт болып ұйысып, ел болып дамуымызға жол ашатын қастерлі құндылық. Өмірдің қай саласында да Абайдың ақылын алсақ, ел ретінде еңселенеміз, мемлекет ретінде мұратқа жетеміз. Абай арманы – халық арманы. Халық арманы мен аманатын орындау жолында аянбай тер төгу – азаматтық борышымыз. Абайдың өсиет-өнегесі ХХІ ғасырдағы жаңа Қазақстанды осындай биіктерге жетелейді. Күн сайын өзгеретін алмағайып заманда өзгермейтін, өлмейтін бір темірқазық бар. Ол -білім. Ол -еңбек. Осы екі ұғымды ұштастыра білсек, келешегіміз кемеңгер болары сөзсіз.  Әр адамзат баласы білімді болса, өмірден өз орнын тауып, кірпіш болып қалана алса, Абайдың болашақ ұрпағына артқан зор  үмітінің ақталғандығы. 
 

